
Втора меѓународна конференција ЕТИМА 

Second International Conference ETIMA 

 

PREFACE  

 

The Faculty of Electrical Engineering at University Goce Delcev (UGD), has organized the Second 

International Conference Electrical Engineering, Informatics, Machinery and Automation - 

Technical Sciences applied in Economy, Education and Industry-ETIMA.   

ETIMA has a goal to gather the scientists, professors, experts, and professionals from the field of 

technical sciences in one place as a forum for exchanging the ideas, strengthening the multidisciplinary 

research and cooperation, and promoting the achievements of technology and its impact on every aspect 

of living. We hope that this conference will continue to be a venue for presenting the latest research 

results and developments on the field of technology.  

Conference ETIMA was held as online conference. More than sixty colleagues contributed to this event, 

from five different countries with more than thirty papers. 

We would like to express our gratitude to all the colleagues, who contributed to the success of 

ETIMA’23 by presenting the results of their current research and by launching the new ideas through 

many fruitful discussions.  

We invite you and your colleague to attend ETIMA Conference in the future as well. One should believe 

that next time we will have opportunity to meet each other and exchange ideas, scientific knowledge 

and useful information as well as to involve as much as possible the young researchers into this scientific 

event. 

 

     The Organizing Committee of the Conference  

 

 

 

ПРЕДГОВОР 

 

Меѓународната конференција Електротехника, Технологија, Информатика, Машинство и 

Автоматика-технички науки во служба на економија, образование и индустрија-ЕТИМА е 

организирана од страна на Електротехничкиот факултет при Универзитетот „Гоце Делчев“. 

ЕТИМА има за цел да ги собере на едно место научниците, професорите, експертите и 

професионалците од полето на техничките науки и да претставува форум за размена на идеи, да 

го зајканува мултидисциплинарното истражување и соработка и да ги промовира технолошките 

достигнувања и нивното влијание врз секој аспект од живеењето. Се надеваме дека оваа 

конференција ќе продолжи да биде настан на кој ќе се презентираат најновите резултати од 

истражувањата и развојот на полето на технологијата. 

Конференцијата ЕТИМА се одржа online и на неа дадоа свој придонес повеќе од шеесет автори 

од пет различни земји со повеќе од триесет труда.  

Сакаме да ја искажеме нашата благодарност до сите колеги кои придонесоа за успехот на 

ЕТИМА’23 со презентирање на резултати од нивните тековни истражувања и со лансирање на 

нови идеи преку многу плодни дискусии. 

 

     Организационен одбор на конференцијата 

Апстракт  

Наставниот процес и начинот на изведување и одржување на наставата се најважни за продуцирање 

на образовани, таленирани и способни експерти во која и да било област. Доста време наставата во 

универзитетите и училиштата се одвиваше на класичен начин во предавална, амфитеатар или училница. 

Новини кои се воведува со тек на годините беа дигитализацијата, примената на интернетот, 

користење на платформата е-учење и слично. Ковид 19 пандемијата наложи целосна промена на тој 

класичен начин на спроведување на наставата т.е. ја донесе потребата од воведување и спроведување 

на online настава. Целта на оваа студија е да се согледат придобивките и недостатоците од реализрање 

online настава по Математика во образовните инситуции. 

Клучни зборови: 

online настава, дигитализација, интернет 

Вовед  

Под поимот наставен процес или настава се подразбира организирана, системска и 

усогласена дејност на професорот и студентите т.е. наставникот и учениците, при која 

што студентите/учениците активно и според определен систем: 

 

1) Се здобиваат со знаења, навики и вештини;  

2) Ги развиваат своите физички и психички способности;  

3) Изградуваат научен поглед кон светот;  

4) Ја совладуваат вештината на учењето и културата на работата; 

5) Се оспособуваат за самообразование и практична работа;  

6) Се воспитуваат како сестрано развиени личности. 

Од тука согледувајќи ја важноста на наставниот процес, можеме да кажеме дека начинот 

на неговото изведување и спроведување мора да биде најквалитетен и најприфатлив и за 

професорите и за студентите. Дигитализацијата која почна одамна секаде да се 

применува не го заобиколи ниту образованието. Појавата и брзиот развој на 

компјутерската техника овозможи примена на компјутерите и во образованието. 

Појавата и развојот на интернетот и неговата достапност овозможи примена на 

интернетот и во наставниот процес и тоа многу одамна. 

Најголемата промена во наставниот процес се случи со појавата на Ковид 19 пандемијата 

во 2020 година секаде низ светот. Пандемијата наложи прекин на класичниот начин на 

одржување на наставта во образовните установи и потреба од воведување online настава 

т.е. настава која ќе се изведува од дома и ќе се следи од дома со примена на интернет, 

компјутер, паметен телефон, таблет и платформа за најава. Значи дури и појавата на 

светската пандемија не можеше да направи образовната надградба да застане пред се 

заради тоа што наставата е важна и значајна, но секако и благодарение на развиената 

информатичка технологија во денешно време секаде во светот. 

Преминот од класична во online настава за образовната заедница во која се и студентите 

и професорите беше проследен со двоумење, скептицизам, неверување и сл. Но за кратко 

време се покажа спротивното. Наставниците, професорите, учениците и студентите за 

кратко време се адаптираа на промените, обезбедија се што им е потребно за течење на 

наставниот процес и наставата продолжи да се одвива непрекинато и во време на 

пандемијата. Online наставата беше правото решение бидејќи не смееше да се дозволи 

пандемијата да му наштети на квалитетот на студирање и учење на оние во чии раце се 

наоѓа иднината на нашата земја, но и иднината на светот. Универзитетите ширум светот 

и училиштата почнаа да користат различни платформи за далечинско учење како што се 

Microsoft Teams, Zoom, Google Meet, Google Classroom и други. Целта на секоја од тие 

платформи беше следење на наставата од дома со примена на интернет и ресурс за 

инсталирање на однапред одредената платформа. И универзитетите и училиштата во 

нашата држава ги прифатија предизвиците и непречено спроведуваа online настава. 

Повеќе од две години се спроведуваше наставата на тој начин. Со средување на 

состојбата со пандемијата постепено образовните институции повторно се отворија. 

Преглед на литература  

Математиката е насекаде околу нас. Без математика не можеме да објасниме некои 

сложени физички и природни појави. Потребата од математичари е се поголема, а бројот 

на математичари се помал. Како резултат на тоа, а и поради други причини доста често 

се анализираат резултатите на студентите по математичките предмети на 

универзитетско ниво [13]. 

Сведоци сме на повеќе истражувања поврзани со наставата во услови на најновата 

пандемија со Ковид 19. Анкетирани се студентите со цел да се види нивното мислење за 

online наставата за сите предмети но посебно за математичките [8]. Потоа, анализирани 

се резултатите од постигнувањата на студентите на завршниот испит по предметот 

Оперативни системи на Факултет за информатика при Универзитет „Гоце Делчев“ Штип 

од различни учебни години. Едните од студиска 2018/2019 кога наставата се одвиваше 

на класичен начин со физичко присуство и другите од 2019/2020 кога наставата се 

одвиваше online преку платформа [3]. Целта на истражувањето била да се увиде кој 

начин на спроведување на настава допринесува за подобри резултати на завршниот 

испит. Цел на претходни истражувања биле и постигнувањата на студентите на 

колоквиумите (прв и втор) при различни начини на нивно спроведување [10]. 

Влијанието на online наставата врз постигнатите знаења на студентите е истражувано и 

преку набљудување на резултатите на студентите на прв и втор колоквиум по предметот 

Математика на Факултет за природни и технички науки, Универзитет „Гоце Делчев” 

Штип, така што студентите следеле настава и полагале прв колоквиум со физичко 

присуство, а материјалот за втор колоквиум го следеле online и колоквиумот го полагале 

online [9]. 

При организирањето на online настава по математичките предмети многу професори се 

трудеа да користат некој образовен софтвер во основното, средното и високото 

образование. Значењето на софтверот, важноста од неговото користење во образовниот 

процес и предностите што ги носи со себе во постигнувањата на учениците и студентите 

може да се види во [4], [5] и [7].  

[6] Дава опис на функционирањето на образовниот процес за време на пандемијата со 

Ковид 19. Акцент е ставен на примената на ИТ технологиите за успешно спроведување 

на наставата. Истакната е важноста од примената на ИТ технологии во образованието, а 

со тоа и предностите што тие ги носат. 

Online наставата беше предизвик како за учениците и студентите така и за наставниците 

и професорите. Наставниците и професорите уште пред појавата на пандемијата се 

подготвуваа за воведување на ИТ технологии во образовниот процес. Целта на [11] е 

прифаќање и користење на системот е-учење од наставниот кадар. [1] пак демонстрира 

успешна апликација за е-учење развиена со Adobe Captivate, која е моќна алатка за 

креирање интерактивни апликации. Апликацијата за е-учење е базирана на SCORM и ја 

оценувале учениците од VII одделение како и нивните наставници и родители. 

Евалуацијата покажала дека апликацијата за е-учење ја постигнала својата цел и може 

да биде основа за развој на слична апликација во сите училишта во Република Северна 

Македонија. 

Електронското тестирање се спроведувало уште пред појавата на последната светска 

пандемија [2]. Online учењето пред појавата на последната пандемија не беше толку 

популано, но тоа не значи дека беше и непознато. Уште пред појавата на пандемијата се 

правеа напори и се вршеа истражувања да се увиде колку далечинското учење може да 

биде ефикасно и колку би имале полза од негово користење. Потврда за тоа се и 

проценките на потенцијалите на учењето на далечина преку видеоконференции 

направени во [14]. Исто така во [14], направена е споредба на мислењето на студентите 

за учењето на далечина преку видеоконференции и традиционалното учење во 

образовната институција. Во [12] авторите имаат за цел да ги споредат знаењата на 

студентите по предметот Калкулус 2, од два технички факултети во две различни 

академски години 2014/2015 кога наставата се реализирала со класична метода со табла 

и креда и 2015/2016 година кога наставата се спроведувала како комбинација на 

класичен метод и користење на математички софтвери како MatLab и Mathematica, во 

период кога немало некаква пандемија.  

2. Што е online настава?  

Спроведување на наставата преку вебинар платформа за учење и користење на 

дигитални алатки за нејзино реализирање како и интернет при што предавачите и 

слушателите не се во иста просторија т.е. секој си е на своја избрана локација можеме 

да кажеме дека претаствува online учење или online настава. Online наставата во целост 

почна да се применува со појавата на Ковид 19 вирусот и се применуваше се до 

стабилизација на состојбата со истиот. Речиси преку ноќ, образовните установи беа 

заменети со софтверски алатки кои требаше да овозможат реализација на наставата и 

ефективност во учењето во вонредни услови. Од наставниците, учениците, родителите, 

професорите и студентите се очекуваше лесно и брзо да се прилагодат на 

новонастанатите услови. Се разбира, предизвиците беа бројни и не се врзуваат 

единствено за подготвеноста да се користи технологијата. Имено, успешната online 

настава подразбира подготовка, осмислување и планирање на сите видови интеракција 

од традиционалната училница во online просторот. Претходно пред појавата на вирусот 

наставата беше дигитализаирана, се користеа компјутери во наставата, се користеше 

интернет, се користеше moodle, но наставата се изведуваше во образовните објекти и 

директните контакти беа присутни. Online начинот на спроведување на наставата наиде 

на различни коментари од луѓето инволвирани во него на било кој начин, но и од тие 

кои директно или индиректно не беа инволвирани. Коменатрите, размислувањата, 

ситуацијата во која сме денес, беа едни од причините да го креираме овој труд во кој ќе 

дадеме наше видување за online наставата. 

3. Предности од спроведување на наставата online 

Разликите помеѓу наставата во училница/предавална и online наставата постепено се 

намалуваа. За ова голема заслуга има технолошкиот напредок, ИКТ алатките и слично 

преку кои е овозможена интеракцијата во живо во процесот на online учење.   

Мислењата за квалитетот на наставаниот процес во периодот кога наставата се одвиваше 

online се различни. Како и да е, мислењето на секој поединец треба да се почитува и 

согледувајќи го општото мислење да се прават промени со цел постигнување на 

квалитетно образование дури и подобро од претходното класичното. Во продолжение 

наведуваме листа на предности при изведување online настава по математичките 

предмети: 

 Ако во класичната настава таблата е ресурс кој наставникот го користи за да го 

напише предвиденото за часот и после испишување на табалата напишаното треба да се 

избриши, во online наставата исто може да се користи табла како Microsoft Whiteboard 

така што при испишување на листот во кои работиме имаме опција истиот да го зачуваме 

и прикачиме на студентите или учениците на некои од ресурсите за споделување 

документи. Таблата е алатка што помага во обезбедувањето интеракција со учениците и 

поттикнува нивно учество. Како и таблата во традиционална училница, таблата на 

вебинар алатките има слични основни функции – да се забележат и илустрираат основни 

поенти од предавањето, да се запишат клучни зборови при нафрлање идеи од 

учениците/студентите, за решавање на некој проблем или пак постепено објаснување на 

одреден концепт или решавање на некој проблем. Во наставата по математичките 

предмети електронската табла имаше големо значење пред се поради потешкотиите што 

студентите и учениците ги имаат со наведените предмети. Електронската табла 

овозможува подобро разбирање на материјалот пред се поради тоа што решавањето на 

задачите е проследено со етапно  објаснување чекор по чекор; 

 Споделувањето екран е една од најчесто користените алатки на вебинар 

платформите. Како што наговестува и самиот назив, се работи за алатка што овозможува 

споделување на документи и апликации од компјутерот на наставникот/професорот со 

учениците/студентите. На овој начин, наставникот и учениците заедно може да 

разгледуваат слајд презентација од предавањето, да презентираат делови од учебниците 

во електронски формат, заеднички да пребаруваат на интернет, да гледаат/слушаат 

аудиовизуелни материјали и слично. Притоа за разлика од училница каде за да можат 

студентите или учениците да ја гледат презентацијата треба скапа опрема како плазма 

телевизори и тоа од новите модели или проектори, при online наставата не е потребна 

додатна опрема; 

 За наставниците е олеснување што материјалите за учење (презентациите) можат 

брзо и лесно да бидат ажурирани, а учениците и студентите речиси истовремено да ги 

добијат промените. За математичките предмети ова е важно бидејќи презентациите 

лесно можат да се дополнат со задачи во зависност од нивото на знаење на 

учениците/студентите; 

 Ресурсите за учење се флексибилни и многубројни. Фактот што online наставата 

се одвива со посредство на компјутер и интернет, ги прави многу подостапни различни 

бази на информации и податоци за учениците/студентите во процесот на учење. Покрај 

материјалот од вежби и предавања што го имаат студентите по математичките предмети, 

како и материјалот од часовите што го имаат учениците, за совладување на 

предвидените содржини и искоренување на потешкотиите при решавање задачи многу 

е важно да се користи дополнителен материјал кој може да се најде и симне од интернет.  

4. Недостаоци од спроведување на наставата online 

Дали сите ученици и студенти добиваат образование што му доликува на времето во кое 

живееме денес? Дали online образованието е она што ни е потребно? Прашања кои често 

се поставуваат. Одговорите на овие прашања се различни. Но, во глобала од сите нив, па 

и од нашето мислење за online наставата можеме да ги издвоиме следните причини 

поради кои би ја избрале класичната настава во училница по математичките предмети: 

 Online наставата, каде вниманието на учениците/студентите е насочено кон 

информациите што се добиваат од компјутер, може побрзо да ги замори учениците и 

студентите и да го намали нивното вниманието и мотивацијата. При учење математика 

концентрацијата на учениците и студентите како и задржување на нивното внимание се 

особено  важни; 

 различни технички проблеми можат да го успорат текот на часот; 

 Online часот значително се разликува од часот во традиционална училница по тоа 

што наставникот нема целосен увид во вербалните и невербалните реакции на целата 

група за време на часот. Успешноста на учењето во значаен дел зависи од можноста за 

интеракција меѓу наставникот и учениците или професорот и студентите, можноста за 

вклучување на ученикот/студентот во процесот на учење и добивање фидбек од 

учениците/студентите во процесот на наставата. Додека во традиционална училница 

наставникот може успешно да ја следи реакцијата на учениците/студентите и спонтано 

да комуницира со нив, оваа динамика е поинаква во online просторот. Многу потешко е 

да се следи реакцијата на учениците/студентите доколку се повеќе од 9 на една online 

сесија, особено додека наставникот е зафатен со споделување содржини, презентирање 

и отстранување на технички проблеми за време на часот. При учење математика, па и 

други предмети ова е особено важно бидејќи наставникот или професорот добива 

информација за знаењето на учениците/студентите, а тоа е особено важно бидејќи добива 

информација со кои ученици/студенти треба да поработи повеќе; 

 Наставниците и професорите треба да направат генерална проба на часот со сите 

алатки што планираат да ги користат (тест на интернет конекција, тест на камера, 

слушалки и микрофон и тест на ИКТ алатки). На тој начин ќе ги превенираат техничките 

проблеми за време на часот. Наставниците и професорите треба претходно да го закажат 

часот и пред одржување да проверат дали информацијата за online часот (линкот) е 

споделен до сите ученици/студенти и дали сите се запознаени со техничките предуслови 

за учество на часот. Сето ова дополнително го зголемува времето кое наставникот или 

професорот треба да го потроши при спремање на наставниот час; 

 Подготовката за online настава вообичаено бара поголем труд и време отколку 

традиционална настава, бидејќи бара детално планирање на формите на интеракција. 

Овој процес може да трае од една до неколку недели, во зависност од тоа колкаво 

претходно искуство имале наставницигте/професорите во користењето алатки за online 

настава. Исто така, овој начин на спроведување на настава за наставникот/професорот е 

нов и претходно не истражуван па сето тоа влева страв и скептицизам; 

 Квалитетната настава е проследена со издвојување време за самостојна работа на 

некои содржини од страна на студентите и учениците. Притоа, самостојната работа на 

ученикот или студентот мора да биде под раковотство на наставникот или професорот 

што при online наставата е многу отежнато; 

 не сите ученици или студенти имаат пристап до модерна технологија (некои 

семејства се сиромашни, а некои студенти живеат во рурални средини), тоа го отежнува 

следењето на online наставата; 

 Директниот контакт (очи во очи) за време на час или консултации се незаменливи 

и при користење на било какви напредни технологии. 

Заклучок  

За реализација на наставата многу е важна подготовката на наставникот. Подготовката 

ќе биде добра, доколку наставникот претходно потроши доста време на нејзино 

планирање. Подготовка подразбира реализирање на систем постапки и активности кои 

ќе овозможат да се создадат услови за квалитетен и рационален воспитно-образовен 

процес во наставата. Но, покрај подготовката на наставникот за наставата важно е и тоа 

како истата се спроведува. Поради тоа што до 2020 година наставата беше со физичко 

присуство, а во 2020 се воведе online настава некаде до средина на 2022, потребно е да 

се изведе заклучок што понатаму. Некои теоретичари и истражувачи ја нагласуваат 

способноста на online заедниците да поддржуваат ефективно учење, додека пак други го 

свртуваат вниманието кон проблемите врзани за недостиг на внимание и учество, 

економски предизвици и претходен отпор меѓу наставниот кадар и образовните 

институции кон виртуелните образовни средини. Наше мислење е дека за математичките 

предмети најдобро е наставата да се одржува во образовните институции. Заклучокот 

произлегува врз основа на претходно наведените предности и недостатоци. 

Недостатоците доминираат и покрај големото значење на предностите. 

Значи, и покрај обидите за спроведување на учење на далечина образовните институции 

сеуште се незаменливи во спроведувањето на образовниот процес, а особено за 

одржувањето на часовите по математичките предмети, независно од развојот на 

техниката и технологијата. 

